
1.320 hitz
Duela 6.000 urte inguru, hildakoak trikuharrietan lurperatzen zituzten. Harrizko eraikin modukoak ziren, mendi eta muinoetan jasotakoak. Horietako batzuek gaur egun arte iraun dute, eta garai hartako ehorzketak ikertzeko balio dute.

Mendialdeko hilerri bakartiak

Ibai Maruri - Bilbo 
Ezin liteke Britainiarekin alderatu ikusgarritasuna aintzat hartuz gero, baina, Jose Antonio Mujika EHUko historiaurreko irakasle eta Aranzadiko kidearen hitzetan, Euskal Herria lurralde aberatsa da megalito guneei dagokienez. «Guk gurea baloratzen jakin behar dugu». 

Zer dira, bada, estazio megalitiko horiek? «Trikuharriak, tumuluak eta harrespilak ez dira edozein eratara ipinita egoten espazioan. Batez ere, mendi inguruetan aurkitzen ditugu aztarna horiek. Toki horiei deitzen zaie megalito gune edo estazio megalitiko». Harrizko eraikin moduko horiek hildakoak ehorzteko egin zituzten. Hala ere, bazuten beste funtzio praktiko bat ere: ikertzaileen artean nahiko zabalduta dago lurraldeak markatzeko ere erabiltzen ziren ustea. Horrekin esan nahi zuten horien inguruko lurrak talde batek erabiltzen zituela. 

Mujikaren esanetan, trikuharriak eta tumuluak gauza bera izatea da normalena. «Euskal Herrian egitura horiek ikertu direnean, ikusi da gehienak harri pilo bat direla. Erdian hildakoak sartzeko ganbara bat dute, edo sarbidea eta ganbara. Horri deitzen diogu trikuharria». Tumulua, berriz, trikuharri baten harri pila izaten dela dio, ganbararik gabe. Ez da kontserbatzen horrelakoen arrastorik. «Guk hemen esaten dugunean tumulu bat aurkitu dugula, hondatutako trikuharri batez ari gara». Hala ere, Akitania aldean hemengoekin alderatuz desberdinak diren beste egitura batzuk aurkitu direla dio, jendea hilobiratzeko erabilitakoak haiek ere, baina garai berriagoetakoak. Horiei ere tumulu deitzen zaie. Batean eta bestean, hilobiratzeko errituak ez ziren berak izaten. 

Harrespilak ere lurperatzeko erabiltzen ziren, baina bestelako erritua erabiltzen zuten. Harriekin egindako zirkuluak dira. Trikuharrietan jendea osorik lurperatzen zuten, eta harrespiletan, ostera, gorpua erre ondoren hildakoaren errautsak uzten dituzte, edo inguruan zabaldu. «Batzuetan, zirkulu horren erdian kutxa baten modukoa prestatzen zuten, eta hildakoaren hezur zatiak botatzen zituzten hara», dio Mujikak. 

Trikuharriak pertsona asko lurperatzeko eraikitzen zituzten. Horregatik dira hain handiak. «Nahiz eta ganbara txikiak izan -bi metro luze, metro bat zabal eta metro bat sakon-, 40 gorpu egon daitezke. Denbora igaro ahala hiltzen ziren artzainen gorpuak lurperatzen zituzten». Harkutxak txikiagoak izaten zirela dio. Kronologikoki berriagoak dira, Brontze Arokoak. Seguruenik, pertsona bakarrarentzat jasotzen zituzten. Harrespilekin beste horrenbeste gertatzen zela azpimarratu du Mujikak. 

Orain dela 6.000 edo 5.500 urte, ohiko hilobiratzea trikuharrietan lurperatzea izaten zen. Ohitura hori Europako mendebaldeko lurraldeetan hedatu zela dio Mujikak. Garai hartan, zenbait taldek hilobi haitzuloak erabiltzen zituzten. Mendi inguruetako haitzuloak izaten ziren, eta haietako bakoitzean 20 eta 100 hildako bitartean sartzen zituzten. Duela 4.000 urte, berriz, banakako lurperaketekin zerikusia izan dezaketen egiturak sortzen hasi ziren. Harkutxak, alegia. 

Trikuharrien modukoak izaten dira, baina txikiagoak. «Pertsona bakar horren garrantzia nabarmendu nahi zuten». Gerora sortu ziren harrespilak. Kanpotik etorritako erritual baten ondorioz sortuko zirela uste dute. Ez dago ziur zer garaitan izan zen, zehatz-mehatz. «Uste dute Europatik sartu zela gurera, Pirinioetatik». Euskal Herriko trikuharri gehienak mendialdean daude. Normalean, 500 metrotik gora egoten dira. «Egon liteke baten bat 400 metrora, adibidez. Baina bere eskualdeko inguru altuenean egongo da». Salbuespenik badago, hala ere: Sorginetxe eta Aizkomendi trikuharriak, Kuartangon (Araba) ºdauden Gurpide eta San Sebastian eta Errioxakoak lautadetan daude. 

Mota bat baino gehiago daude. Mendialde batzuk beste batzuk baino aberatsagoak dira megalito guneen aldetik. Kareharrizko inguruetan, esate baterako, oso gutxi izaten dira. Deba ingurua da horren adibideetako bat. Mujikak dioenez, inguru horietan haitzulo gehiago daude, eta horiek erabiliko zituzten gorpuak ehorzteko. «Ez dago frogatuta hala denik, baina hori da inguru horietan trikuharri gutxiago zergatik dagoen azaltzeko erabiltzen diren arrazoietako bat». 
Mendian eta herrixketan 

Haien garai berekoa den beste ehorzketa mota bat ere badago, herrixketan egiten zena. Mendialdeko trikuharri eta harrespilak abeltzaintzatik bizi zirenen ehorzketa tokiak ziren. Baina noizean behin, gutxi badira ere, herrixketan edo txabolak pilatzen ziren tokietan zuloak aurkitu dituzte. Garai batean gauzak gordetzeko erabili zituztela dio Mujikak, eta gero ehorzteko baliatu zituztela. 

Herrixketan jendea urte osoan bizi zela ohartarazi du Mujikak. Baina mendialdean udazkena gerturatzen zenean alde egiten zuten, eta beheragoko toki ezkutuagoetara jaisten ziren. Gaur eguneko artzainek ere berdin egiten dute. «50 pertsona bizi diren tokian, trikuharria 100 edo 150 urtean beteko litzateke, denak han pilatuko direlako. Mendialdean, berriz, jende gutxiago zegoenez, gehiago irauten zuten trikuharriek, agian lurperatze batetik bestera 20 edo 40 urte igaro daitezkeelako». Azken batean, trikuharrietako bakoitzak bere erabilera dauka, bere historia. Eraiki zuen taldeak izan zuen bilakaerak sekulako zerikusia du ehorzketarako egitura horien erabileran. Bilakaera horretan, halaber, faktore askok eragiten dute. 
Ikerketarako gaia 

Mujikak dio lurperaketak ikertzea ez dela nahikoa gizarte bat ezagutzeko. Hala ere, zerbait jakiteko aukera ematen du. «Aztarna asko oso hondatuta daude, eta, ondorioz, informazioa oso mugatua da. Hezurrekin batera objektuak aurkitzen ditugu, baina ez dira pertsona bati lotuta egoten. Ez dute testuinguru garbirik izaten. Ezin duzu esan: 'Han agertu den gezi punta, lapikoa edo ontzia honako pertsona honena izan zen'». 

Elementu horiek pilatuta agertzen dira ganbaran. «Behin edo behin, harkutxan urrezko apaingarriak agertu izan dira. Horrek balio digu esateko: 'Hara, pertsona honek bazuen prestigioa' edo horrelako zerbait, eta horregatik lurperatu dute modu horretan». Hala ere, Mujikak argi dauka hilobietan agertzen diren elementu guztiak ez direla eskaintzak izaten. «Euskal Herrian bada adibide pare bat oso polita. Esate baterako, Longarren (Viana, Nafarroa), gizakien hezurretan gezi puntak sartuta aurkitu dituzte. Argi dago ez zirela hor eskaintza gisa utzi, baizik eta hildakoren batzuek gorputzean sartuta eraman zituztela». Gorpua zeharo usteltzen bada, gezi punta baino ez da aurkitzen, eta ezin da baieztatu nola iritsi den toki horretara. 

Egitura horiek eraikitzeko, normalean inguruan bertan aurkitutako harriak erabiltzen zituzten. Mujikak dioenez, badirudi Aizkomendikoak handik pare bat kilometrotik ekarritakoak direla. Garrantzia kokalekuak zuen. «Urrutitik ikusten diren inguruetan, ikuspegi zabala dutenetan edo transhumantzia bideen alboetan eraiki izan dira». Norabideari dagokionez, berriz, Mujikak uste du ez zutela ezer zehatzik errespetatzen. «Batzuetan ikusi nahi izan da hego-ekialdera edo ekialdera begira daudela; baina badaude iparraldetik hegoaldera begira daudenak ere». Mendiak eskatzen zuen erara antolatu zituzten. Praktikoak ziren: funtsezkoena hildakoak lurperatzeko egitura egokia jasotzea zen. 

 Agerian utzi, monumentu izendatuta

Bizkaian dauden 17 megalito guneak kultur ondare izendatu ditu Eusko Jaurlaritzako Kultura Sailak

Maruri - Bilbo 
Milaka urtetan zutik irautea lortu dute gaur egun Euskal Herrian dauden trikuharri eta harrespilek. Hala ere, kalte asko izan dituzte, eta dagoeneko desagertu ez direnetatik asko hondatuta daude. Landareak sortu zitzaizkien inguruan, batzuetan gainean ere bai, eta horien erroek pitzadurak eragin dituzte harriotan. Mendialdean daudenez, inork ez dakienez non dauden, gizakiak berak hondatu ditu. Basoko zuhaitzak bota egin dira, sasiek eta bestelakoek estaltzen zuten, inork ez zekien han egitura megatilikorik zegoenik eta lurra mugitzerakoan hondatu egin dira. 
Gipuzkoako megalitoak, 28 megalito gunetan bilduta, kultura ondasun gisa babestu zituen Eusko Jaurlaritzak 2003an. Orain beste horrenbeste egin du Bizkaiko lurretan daudenekin. 17 gunetan bildu dira, eta haietako elementu bakoitzari dagozkion babes neurriak zein diren zehaztu du Kultura Sailak. 
Enkarterrin daude haietako asko. Inguru horretan daude Bizkaiko megalito gune gehienak: Aiozko, Alene, Armañon, Balgerri, Eretza eta La Escrita. Aiozko Karrantza haranean dago; horixe da herrialdeko handienetako bat: 26 egitura ditu. Bertako monumentu batzuetan indusketak egin dituzte, eta zein garaitakoak diren zehazteko balio izan duten elementuak aurkitu dituzte ikertzaileek. 

Aleneko megalito guneak Kantabriarekin (Espainia) egiten du muga. Artzentales, Sopuerta eta Turtzioz udalerrietako lurretan daude gunea osatzen duten 21 monumentuak. Toki askotan material litikoa aurkitu da; zenbaitetan bakana, besteetan inguruan herrixka bat egon zitekeela pentsatzeko adinako kopuruetan. 

Balgerri, berriz, Artzentales, Balmaseda eta Karrantza haranaren artean dago. Zortzi elementuk osatzen dute. Hala ere, zalantzazko jatorria duten beste monumentu megalitiko batzuk daude inguru horretan, bai eta silex materialaren elementu isolatuak agertu diren beste inguru batzuk ere. 

Aipamen berezia merezi dute Gorbeia, Urkiola eta Oizko megalito guneek ere, horiexek baitaude inguru garaienetan. Aurreneko biak oso gutxi ikertu dituzte. Hirugarrenaren inguruetan, berriz, gizakiak gehiegi esku hartu duela diote. 

Sollube mendiko megalito gunean -Bermeo, Busturia, Mundaka eta Sukarrieta artean- sedimentazio maila oso urria izaten da, eta, horregatik, estazio hori osatzen duten elementu asko desagertu egin dira edo egoera txarrean daude. Katilotxu V izeneko trikuharrian apaingarriak aurkitu dituzte. 

Garaiera apalenean dagoen estazio megalitikoa, berriz, Munarriko Landakoa da, Berango, Sopela eta Urduliz artean. Monumentu multzo ugariz dago osatuta. Elkarrengandik oso gertu daude, gizakiak eragin handia duen inguru batean. Horrek zaildu egiten du kontserbazioa. 
